
«Сүрэҕэ суох сүүс сүбэлээх» 

Уолуга нэлэккэй, 

Атаҕа инчэҕэй, 

Илиилиин, сирэйдиин 

Бадараан, суол буора, 

Таҥастыын, суумкалыын –  

Барыта оппуоха. 

 

Бу иһэр, бу иһэр 

Балыйар, мэльдэһэр 

Сүүс куотар сүбэлээх 

Сёма диэн күөх сүрэх. 

 

Уруокка утуктуур, 

Оҕону моһуоктуур, 

Кылааһын үлэтин 

Толорбот мэлдьитин. 

 

- Боряттан устуохпун 

Буочара куһаҕан, 

Дуоскаттан суоттуохпун 

Көрбөппүн! – диэн куотар. 

Сёма уол – күөх сүрэх 

Сүүс куотар сүбэлээх! 

 

Дьиэтээҕи соруурун 

Билбэтэх буолааччы, 



Оҥорбут уруогун  

Дьиэтигэр умнааччы. 

 

Эбэтэр дьиэтигэр 

Үлэтэ үлүгэр: 

- Хоһоону үөрэтэр 

Солом суох! – диэн этэр. 

 

Оттон уол дьиэтигэр 

Күнүһүн көстүбэт, 

Түбүктээх ийэтигэр 

Көмөтө биллибэт. 

 

Кыракый инитин 

Көрсүөҕүн "кыбыстар", 

Саататыан кэриэтин 

Хаадьылаан ытатар. 

 

Сёма уол – күөх сүрэх 

Сүүс куотар сүбэлээх. 

 

- Уута бас, - диэтэххэ, 

Уруога элбээччи: 

- Уруоккун, - диэтэххэ, 

Оҥорбут буолааччы; 

- Көмөлөс, - диэтэххэ, 

Хаҥкылыы сүүрээччи; 

- Сырыс, бар! – диэтэххэ, 



Ыалдьыбыт буолааччы. 

 

Уолуга нэлэккэй, 

Хоруйа дэлэгэй, 

Сёма уол – күөх сүрэх 

Сүүс араас сүбэлээх. 


